
Annotatsiya:  maqolada shoira she’riyati tahlili orqali uning muqaddas 

qadamjolarga tashrifi, nazmiy asarlaridagi jozibadorlikni, ta’sirchanlikni ta’minlashga 

xizmat qilishi kabi xususiyatlar tahlilga tortilgan. 

Tayanch so‘zlar:  Muhammad payg‘ambar, badiiy san’at, lirik qahramon,  g‘azal, 

ruboiy, masnaviy, muxammas, musaddas, mustazod, ta’did, qaytarish, mukarrar, tadrij, 

raddul-ajuz il-as-sadr, mutobiqa, musajja’ g‘azal. 

 

Muslihabegim Miskin nazmiyatida islom olami, payg‘ambarimiz Muhammad 

alayhissalom va uning sahobalari, ahli bayti madhi bilan bog‘liq diniy-falsafiy mavzular 

salmoqli o‘rin tutadi. Albatta, shoira nafaqat ijodkor, balki o‘z nazmiy asarlarida ba’zida 

asosiy qahramondir, biroq misralardagi «man» va «men» timsollari doimo individual 

xarakterga ega bo‘lib qolmay, shu holatdagi barcha insonlarni mujassamlashtiradi. 

Islomdagi itoatkorlik, istig‘for so‘rash, sabr va ezgu amal ijodkorning  ijodida butun bo‘y-

basti bilan gavdalanadi. 

Hazrat Boboyi Samosiy, Xo‘jayi O’bon, Hazrati Og‘oyi Buzurg, G’avsul A’zam kabi 

obrazlar Miskin devonlarida salmoqli o‘rinni egallagan tarixiy shaxslardir. 

Muslihabegim Miskin Naqshbandiya tariqatiga e’tiqod qo‘ygan, hayoti davomida 

sabr-u toqat yuksak insoniy fazilat ekanini amalda isbotlagan. Shu bois ham u pirlardan 

sanalgan Boboyi Samosiy nomini ham eksak ehtirom bilan tilga oladi. Shuni alohida 

ta’kidlash joizki, shoira naqshbandiya tariqatining vakili Boboyi Samosiy qadamjosiga 

juda ko‘p tashrif buyurgan. Bu ziyoratgoh Buxoro viloyati Romitan tumanida 

joylashgan. 

Xoja Muhammad Boboyi Samosiy – xojagon-naqshbandiya tariqatining yirik 

namoyandasi, buxorolik yetti pirning beshinchisi.  «In g‘azal az baroyi Boboyi 

Samosiy...» («Bu g‘azal Boboyi Samosiy haqida») sarlavhali quyidagi g‘azal fikrimizning 

dalilidir: 

Omadam bahri ziyorat in zamon dar oston, 

To shavad oson maro in mushkili bor garon. 

Dardmandam, mustamandam bahri darmon omadam, 

Yak nazar sozed maro, ey oftobi du jahon. 

Osiyam, bechoraam doram ba dil sharmandagi, 

Zi on ki on holi taboham bar shumo boshad ayon. 

Omadam, ey hazrati Bobo, man az bahri davo, 

Zi rahi ixlos benihodam sari xud oston. 

Bekas-u sargashta-yu hayron-u muztar mondaam, 

Mekunam har ro‘z-u shab man nola-yu oh-u fig‘on. 

Miskini bechoraam – aftoda dar girdobi g‘am, 

Rahm kun bar holiman, yo rab ba haqqi nazdigon. [1962,12b varaq]. 

Mazmuni:  Bu zamon ko‘p miqdorda yog‘iladigan mushkulim oson bo‘lsin deb, 

ziyorat uchun ostonasiga keldim. Dardliman, qayg‘uliman, darmon istab keldim. Ikki 

jahon oftobi menga nazar soling. Osiyman, bechoraman, ko‘nglimda sharmandalik bor, 

toki xarob bo‘lgan ahvolim sizga ayon bo‘lsin.   Ey Hazrati Bobo, davo istab,  ixlos qilib 

ostonaga keldim. Kimsasiz, sargardon-u, hayron-u, nochor  qoldim. Kun-u tun men nola 

va oh-u fig‘on qilaman. G’am girdobida qolgan darmonsiz, bechora, faqirman. Yo Rab, 

suyuklilaring haqqi, menga ham rahm qil. 

Mo‘min har qanday istagini Allohdan so‘rashi kerak. Ushbu g‘azalni o‘qish 

jarayonida, shoiraning bu boradagi qarashlarida noqislik bor, degan fikr ko‘ngildan 

o‘tadi. Biroq g‘azal maqta’sida najotni Allohdan so‘rab, suyuklilarni robita sifatida 

keltirgani u haqidagi fikrning tamomila ijobiy tomonga o‘zgarishiga sabab bo‘ladi. 

Muslihabegim Miskin Islom olamida taniqli bo‘lgan arboblar qatorida o‘zi pir sifatida 

etirof etgan, xalq orasida G’avsul A’zam yoki Muhyiddin Piridastgir nomlari bilan mashhur 

bo‘lgan Abdulqodir Jiloniy haqida ham yozadi, barcha nazmiy asarlarida bo‘lgani kabi unga 

ham yuksak ehtiromni namoyish etgan holda murojaat qiladi. Shu o‘rinda ushbu shaxs 

haqidagi ma’lumotlarni umumlashtirgan holda quyidagilarni ma’lum qilish o‘rinlidir. 

To‘liq ismi Abu Muhammad Muhyiddin Abdulqodir ibn Abu Solih Abdulloh bo‘lib, 

otalari Abu Solih binni Muso Jangido‘st sharif Hazrati Hasan (r.a) avlodlaridan, onalari 

Ummixayr Fotima sayyida binni Abu Abulloh Hazrati Husayn (r.a.) avlodlaridandir. Islom 

dunyosining aqtobi arbaa (to‘rt qutbi)ga mansub bu zot qodiriylik tariqatining muassisi 

bo‘lgan. Bu tariqatning bosh dasturi "mashg‘ullik ila forig‘lik»  (o‘zing dunyo bilan mashg‘ul 

bo‘lgan paytda diling undan forig‘ bo‘lsin)dir. «Ahd» bilan kirilmog‘i lozim bo‘lgan bu tariqat 

Misr, Andalus, Shom, Bag‘dod, Onado‘li, Markaziy Osiyo va Hindiston hududlarida 

tarqalgan. Hazrati Navoiyning yozishicha, «Shayx Muhyiddin Abdulqodir Jiliy  karomatlari 

tavotur (uzluksiz)… jahon shayxlarining birortasiga bunday karomatlar zohir bo‘lmagan» . 

“G’avsul-A’zam” ismila mashhur bo‘lgan Shayx hazratlari Muso binni Yununiy, 

Nuriddin Ali Shattanafiy, Muhammad Todafiy, Muhammad Diloiy, Ibn Hojar, Mulukshoh 

Siddiqiy, Muhammad Mir Olim, Sharoniy, Abdurahmon Jomiy, Alisher Navoiy, Xojazoda 

Ahmad Hilmiy kabi ulamolarning tazkira va maqomotlarida ulug‘langan. 

Hazratning «Al-G’unyatu li-tolibi tariqul-Haq», «al-Fathu-r-Rabboniy val-Fayzu-r-

Rahmoniy»  («Sittin majolis» ), «Futuhu-l-G’ayb», «Hizbi basharu-l-hayrot», «al-

Mavohibu-r-rahmoniyya val-Futuhu-r-rabboniya…», «Jalou-l-Xotu», «Yavoqutu-l-hikam», 

«Devoni Hazrati G’avsu-l-A’zam»  («G’azaliyoti Muhyi» ) kabi asarlari ma’lum1. 

«Nigar ki zori mustaram, yo shoh Muhyiddin vali …» misrasi bilan boshlanuvchi 

g‘azalida shoira G’avsul A’zamga murojaat qilarkan, uning diydoriga mushtoq ekanligini, 

firoqida ko‘zlari yosh ekanligini oshkor etadi: 

Nigar ki zori mustaram, yo shoh Muhyiddin vali, 

Az furqatat chashm taram, yo shoh Muhyiddin vali. 

Ham dardmandam ham g‘arib shoho tuyi bar man tabib, 

Diydori xudro kun nasib, yo shoh Muhyiddin vali [1962,79b varaq]. 

Shoira o‘zini dardmand va g‘arib sifatida tavsiflarkan, pirini shoh va tabib sanab, 

undan davo istaydi. Tabiiyki, bu davo ko‘ngil iztiroblariga malham bo‘lgulik ruhiy 

yaqinlikdir. Keyingi misralarda ham aynan ushbu mohiyatni saqlab qolgan holda, shoira 

Abdulqodir Jiloniyni Muhammad payg‘ambarning ko‘zlaridagi nur deb e’tirof  qilarkan, 

uni avliyolarning a’losi nisbati bilan ham maqtaydi: 

Ey nuri chashmi Mustafo, ey dardmandonro davo, 

Eӣ afzali kull avliyo, yo shoh Muhyiddin vali [1277,79b varaq]. 

Miskinning «Maro xon az sakon, ey shoh, jamolatro namo, ey moh …»  misrasi bilan 

boshlanuvchi g‘azalida Abdulqodir Jiloniyning eng asosiy xislatiga urg‘u beriladi, shoira 

uning dardlarni bartaraf etuvchi, kishilarning mushkulini oson qiluvchi hojatbaror 

sifatida tasvirlaydi: 

Misoli murg‘i nim bismil zi ishqat mubtalo in dil, 

Ki doram qissai mushkil, ayo ma’shuqi rabboniy [1277,76b varaq]. 

Mazkur misralarda shoiraning o‘zi muammolar girdobida ekanligini, mushkul qissasi 

borligini bildirib, o‘z piriga yuzlanadi. Keyingi misralarda esa undan ko‘mak so‘raydi, 

mushkulini oson qilishini so‘raydi. 

Bekun hal mushkili moro ravo kun hojati moro, 

Nazar kun so‘yi man, shoho, ayo ma’shuqi rabboniy [1277,76b varaq]. 

Bunday iltijolar zamirida vasf etilayotgan manzurning «ma’shuqi rabboniy» 

ekanligi nazarda tutiladi.Mumtoz shoirlar ijodida kuzatilgani singari Muslihabegim 

Miskin she’riyatining ham asosiy obrazi lirik qahramon  shoiraning o‘zidir. 

Shoira she’riyatida Yusuf (a.s.) Muhammad (a.s.) obrazidan keyin eng ko‘p 

murojaat etilgan payg‘ambar obrazi sanaladi. Ya’qub (a.s.)ning o‘g‘lidan ayrilib, g‘am 

uyida iztirob chekishi bilan shoira Yusufsifat farzandlaridan ayrilganligi orasida 

uyg‘unlik ko‘radi. Ana shunday badiiy lavhalar tasvirida shoira bu ikki payg‘ambar 

obrazidan ijodiy foydalanadi. U o‘rni bilan Vomiq, Uzro, Farhod, Shirin, Layli, Majnun 

singari an’anaviy adabiy qahramonlarga murojaat etib, Muhammad (s.a.v) va G’avsul 

A’zam – Abduqodir Jeloniy, Og‘oyi Buzurg – Qizbibi, Boboyi Samosiy singari pirlarga 

bo‘lgan ma’naviy muhabbatini badiiylashtiradi. Nomlari keltirilgan pirlar obrazi ham 

                                           
1 Islom tasavvufi manbalari.Tasavvuf nazariyasi va tarixi, . – Toshkent,-2005.- . –B.13.  

shoira she’riyatining muhim qahramonlaridir. Ular vositasida Muslihabegim Miskinning 

achchiq qismati o‘quvchiga badiiy talqin etilishi bilan ular robitasida Allohning lutfiga 

sazovor bo‘lish istagi badiiy talqin etiladi. 

